
DOMENIE XXVII «VIE PAL AN»
Jutoris pe Liturgjie

                                                                               Domenie, ai 06 di Otubar dal 2019
.
     Il vanzeli di cheste domenie al ven di une preiere ben precîse dai apuestui:  Fâs cressi la nestre
fede!  e de rispueste di Gjesù: ...o podaressis dîi a di chest arbul: Gjave lis lidrîs di chest teren culì e
va a plantâti tal mâr.
     Cjapantle cussì, la rispueste dal Signôr e pò imbroiânus; di fat e mude une domande di fede tun
spetacul, tun miracul teatrâl, tun prodigji di strions: un arbul tal mâr!. E cheste e je une trapule par

ducj chei che a cirin il supuart dal maraveôs par vê fede. S. Pauli fin dal inizi al è stât clâr: 
E biel

che i Gjudeus a pretindin miracui e i Grêcs a cirin la sapience, nô o predicjìn Crist metût in crôs, scandul...

matetât... ma pai clamâts... sapience di Diu (cf. 1 Cor, 1, 22-24). E al vise ancje:
 Nissun nol à di imbroiâus

butantsi in pratichis cence tignince... lant daûr di visions inventadis, sglonfât di stupide braure par
vie de sô mentalitât... (cf. Co 2, 18).
     Par no cjatâsi fûr dal troi, o vin di ponisi prime di dut lis domandis: “Ce vulial dî: vê fede? Cui
aial la fede?” e lâ come simpri a informâsi dongje di nestri Signôr. 
Cirìn duncje cualchi peraule di Gjesù; par esempli: ... di un centurion roman e paian, Gjesù ur 
disè: no ài mai cjatât in Israel nissun che al ves tante fede (Mt 8, 5-13); o ancje, a une pecjadorie di 

chê citât,
 
Gjesù i disè: “La tô fede ti à salvade; va in pâs!” (cf.  Lc 7, 36-50).                                                      

Duncje o podìn dî che ancje un maometan, un induist, un pecjadôr un miscredent a puedin vê fede.  
La fede e je une realtât mistereôse a dimension personâl al di sore o al di là de mê apartignince a 
une determinade istituzion religjose; e nas dal Spirt che al sofle là che al ûl (Zn 3, 8); e tocje l’intim 
de persone, e pues jessi contade ma no dade; e supare i libris di teologjie e ancje i teolics se Gjesù 
al disè: “Ti ài agrât, Pari, parcè che tu âs platadis chestis robis ai sapients e ai inteligjents e tu ur es 
âs palesadis ai piçui. Sì, Pari, parcè che cussì ti à plasût a ti. (Lc 10, 21).                                                   
Cumò, sclarît chest, no stin a lâ a viodi la fede dome tai grancj sants o tai convents, ma, come che 
al faseve il Signôr, cirìn di olmâle fra la nestre int par fermâsi a contemplâ la muse scavade di un 
operari, di une femine di cjase, dal pari-mari di un disabil, di un malât, de famee di une Nazaret 
dai nestris paîs: personis che no àn plantât o no plantin un arbul tal mâr ma te lôr vite di fede nus 
pandin la presince-providence e la pâs che e ven di Diu . In lôr o sperimentìn il don de fede e 
cjalant a lôr o podìn dî ancje par nô: Signôr fâs cressi la nestre fede!

Antifone di jentrade                                                                                       cf. Est 4,17
Dutis lis robis a son sot de tô paronance, Signôr, e nissun nol pues fâti cuintri.
Tu tu âs fat il cîl e la tiere e ducj i spetacui ch’a son sot dal cîl.
Tu tu sês il Paron di dutis lis robis.

Colete
Diu onipotent e eterni,
che, cu la bondance dal to boncûr,
tu vâs plui in là dai merits e des preieris di chei che ti suplichin,
spant sore di nô la tô misericordie:
in mût di perdonâ ce che la cussience e à pôre
e zontâ ce che la preiere no olse.
Pal nestri Signôr Gjesù Crist to Fi, ch’al è Diu



e cun te al vîf e al regne dutune cul Spirtu Sant,
par ducj i secui dai secui.

PRIME LETURE                                                                                         Ab 1,2-3; 2,2-4
Il just al vivarà pe sô fedeltât.
     Secul VII p.di.C., timps dal profete Gjeremie, Gjerusalem, coruzion gjenerâl, resistence al limit
pai pôcs juscj restats... e il profete al presente la realtât, al pon une domande e i rive la rispueste.
Fin cuant, Signôr... la vision e rivuarde une date... se s’intarde a vignî, spietile...
     E je la pazience e la fede dai puars dal Friûl intai secui; la sperance dai tancj popui tibiâts e di
milions di personis che, in chest secul XXI, a stan spietant justizie; la preiere e la fede dai juscj
perseguitâts che a domandin: Pari nestri... che al vegni il to ream (Mt 6, 9. 10).

Dal libri dal profete Abacuc
Fin cuant, Signôr, varaio di clamâ jutori
cence che tu mi scoltis?
Varaio di berlâti: «Violence!»
cence che tu mi salvis?
Parcè mo obleâmi a viodi la tristerie
e a scugnî cjalâ la opression?
Denant dai miei vôi a son robariis e violence;
e je barufe e la sconcuardie e vinç.
Il Signôr mi à rispuindût e mi à dit:
«Scrîf la vision,
incidile sun breutis,
par ch’a corin a leile.
Parcè che la vision e rivuarde une date,
e spiete une fin, no fale;
se s’intarde a vignî, spietile,
parcè che e vignarà impreteribil, no s’intardarà».
Ve: chel che nol à il cûr just al socomp;
il just invezit al vivarà pe sô fedeltât.
Peraule di Diu.

SALM RESPONSORIÂL                                                                                   dal Salm 94
     In chest salm la int di Israel e fâs une brute figure e e devente segnâl e monitori par nô.
«No stait a inrochîsi tal vuestri cûr come a Meribe: al ven presentat un fat dai timps dal Esodo, tal
desert, li che te disperazion pe mancjance di aghe, il popul al stave pierdint la fiducie in Diu.
     La invocazion dal salmist e je: Joi, se vuê la sô vôs o scoltassis; li che noaltris cun orelis bassis
e fiducie o cirìn di rispuindi: Fâs che o scoltìn la tô vôs, Signôr.

R. Fâs che o scoltìn la tô vôs, Signôr.
Se cjantât: Il cjant dai salms responsoriâi, p. 253.
Vignît, batìn lis mans al Signôr,
fasìn fieste a la crete che nus pare;
presentìnsi denant di lui ringraziantlu,
fasìn fieste cun cjantis di ligrie. R.

Vignît, butìnsi a schene plete
denant dal Signôr che nus à creâts,
parcè che al è lui il nestri Diu,
e nô, il popul che lui al passone,



il trop de sô malghe. R.

Joi, se vuê la sô vôs o scoltassis:
«No stait a inrochîsi tal vuestri cûr come a Meribe,
come tal desert te dì di Masse,
là che mi an tirât a ciment i vuestris paris,
a an volût provâmi,
ancje se a vevin viodudis lis mês voris». R.

SECONDE LETURE                                                                                2 Tm 1,6-8.13-14
No sta vergognâti di testemoneâ nestri Signôr.
     In chestis domeniis a continuin lis racomandazions di S. Pauli a Timoteo. Culì tu sintis l’afiet di
pari che al cjacare al fi, di mestri in preson che al esorte cun trepidazion il dissepul, dal apuestul
strac che al cjale cun voli preocupât a lis comunitâts cristianis clopadicis e al racomande di tignî
dûr tes sanis dutrinis e tal bon depuesit de peraule di Diu.

De seconde letare di san Pauli apuestul a Timoteo
Benedet, ti racomandi di tornâ a fâ sflameâ il don di Diu ch’al è in te midiant de imposizion des mês
mans. Di fat Diu no nus à dât un spirt di timidece ma di fuarce, di amôr e di sintiment. No sta
vergognâti alore di testemoneâ nestri Signôr e ancje me ch’o soi in preson par lui, ma patìs invezit
cun me pal vanzeli confidant te fuarce di Diu.
Cjape come spieli lis sanis dutrinis che tu âs sintudis di me, te fede e tal amôr ch’al è in Crist Gjesù.
Ten cont dal bon depuesit midiant dal Spirtu Sant ch’al vîf in nô.
Peraule di Diu.

CJANT AL VANZELI                                                                                         Fil 2,15-16

R. Aleluia, aleluia.
Lusît come stelis tal mont,
tignint alte la peraule di vite.
R. Aleluia.

VANZELI                                                                                                          Lc 17,5-10
S’o vessis fede!
     Ancje la fede come la sperance e l’amor, come dut ce che al aparten al spirt, ni che si compre ni
che si vent; a son realtâts mistereôsis al di sore di nô. E a vegnin e a van, a cressin e a calin, a
sparissin e a tornin a seont dai moments de vite. Par chest ancje noaltris o vin di insisti te preiere
dai apuestui: Signôr, fâs cressi la nestre fede!.
    La seconde part dal Vanzeli nus presente la crude realtât di un sclâf a Rome o a Atene o a
Alessandrie d’Egjit ai timps di Gjesù. Un sclâf al jere come une robe di cere che il paron al podeve
poleâ a so plasiment.

     La parabule di Gjesù e vul dome dînus: Come che il sclâf nol à nissun dirit o merit devant 
dal paron, cussì ognun di nô devant di Diu. Di fat: Cui mai i àial dât alc par prin par pretindi che lui
jal torni? (Rm 11, 35).
     Te tô comunitât, fâs in semplicitât ce che tu âs di fâ, simpri ancje pront a metiti in bande.

Dal vanzeli seont Luche
In chê volte, i apuestui i diserin al Signôr: «Fâs cressi la nestre fede!». Il Signôr ur rispuindè: «S’o
vessis fede come un grignel di senape, o podaressis dîi a di chest arbul: Gjave lis lidrîs di chest teren
culì e va a plantâti tal mâr, e lui us scoltarès.



Cui di vualtris, s’al à un famei che al è a arâ o a passonâ il trop, i disaraial cuant che al tornarà
dongje dal cjamp: Ven chi svelt e sentiti in taule? No i disaraial invezit: Preparimi la cene; tiriti su
la vieste e servìs in taule, par che jo o puedi mangjâ e bevi, e dopo tu podarâs mangjâ e bevi ancje
tu? Si sintaraial forsit obleât cul famei dome parcè che al à fat ce che i jere stât comandât? Cussì
fasêt ancje vualtris. Cuant che o varês fat propit dut ce che us è stât ordenât, disêt: O sin fameis che
no valin nuie. O vin fat dome ce che o vevin di fâ».
Peraule dal Signôr.

Su lis ufiertis
Acete, Signôr, ti preìn,
il sacrifici che tu stes tu nus âs comandât
e, cui misteris sants ch’o celebrìn par dovê di suditance,
indegniti di santificânus adimplen cu la tô redenzie.
Par Crist nestri Signôr.

Antifone a la comunion                                                                                      Lam 3,25
Il Signôr al è bon cun chel ch’al spere in lui,
cu l’anime che lu cîr.

Daspò de comunion
Diu onipotent, danus di cjapâ sostentament
e spirt midiant dai tiei sacraments,
in mût di trasformâsi in chel ch’o ricevìn.
Par Crist nestri Signôr.

Cjants
Libri Hosanna, sot il titul Eucaristie: messe, benedizion eucaristiche, rîts e cjants; dal n.7 al n.62
comprendût.

*     *     *

Dut in me ti clame, Signôr:
il cjâf par pensâti, il cûr par amâti,

i vôi par cjalâti, lis mans par servîti, i pas par seguîti.
Il gno passât ti vai, il gno presint ti gjolt, il gno doman ti spiete.

Dut in te mi rispuint:
tu sês Potence che e vinç la mê debolece;
tu sês Ricjece che e jemple il gno nuie;

tu sês Perdon che al scancele i miei pecjâts;
tu sês Bontât che e confont la mê tristerie;
tu sês Eternitât che e cjape sù il gno timp.

                                                                                                                 Preieris, dal libri Hosanna

*     *     *

*     I salms e cjantadis a vegnin ripuartâts cu la numerazion dal libri: Hosanna, Cjants e preieris dal 
popul furlan, Ed. Glesie lis mans par serviti Furlane, 2012.                                                                          
*    Il cjant dai salms resposoriâi, Ed. Glesie Furlane, 2012.                                                                        
*    50 corâi de cristianitât todescje voltâts par furlan, ed. Glesie Furlane, 2016.
*   Par domandâ chescj libris scrivêt a info@glesiefurlane.org

